RELACION
PËR
PROJEKTVENDIMIN
E KËSHILLIT TË MINISTRAVE

PËR
“PËR MIRATIMIN E STRATEGJISË NDËRSEKTORIALE TË 

MENAXHIMIT TË MENAXHIMIT TË INTEGRUAR TË KUFIRIT 2021-2027” 
I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN 

Projektvendimi i Këshillit të Ministrave synon miratimin e Strategjisë së re Ndërsektoriale të Menaxhimit të Integruar të Kufirit 2021-2027, pas përfundimit të zbatimit të Strategjisë së Menaxhimit të Integruar të Kufirit dhe Planit të Veprimit 2021-2027. 
Ministria e Brendshme në bashkëpunim me institucionet e tjera, në rolin e institucionit lider, ka hartuar Strategjinë Ndërsektoriale të Menaxhimit të Integruar të Kufirit 2021-2027, dhe ka planifikuar objektiva strategjikë dhe specifikë konkret për çështjet e menaxhimit të kufirit. 
Ky projektvendim synon menaxhimin e integruar të kufirit, koordinimin dhe veprimin e përbashkët të autoriteteve të përfshira në sistemin MIK, për të minimizuar kërcënimet ndaj sigurisë kufitare, kushtet e brendshme të sigurisë dhe pjesë të sistemit të përgjithshëm të sigurisë të Republikës së Shqipërisë.

II. VLERËSIMI I PROJEKT-AKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE 

Miratimi i këtij projektakti është diktuar nga nevoja për rinovimin e Strategjisë së Menaxhimit të Integruar të Kufirit 2014-2020, si dhe Planit të Veprimit në zbatim të saj. Miratimi i kësaj strategjie është gjithashtu pjesë e masave të Planit Kombëtar të Integrimit Evropian.
Gjithashtu, ky projektakt është parashikuar në katërmujorin e tretë të programit analitik të projektakteve të Këshillit të Ministrave për vitin 2020, “Për miratimin e programit të përgjithshëm analitik të projektakteve që do të paraqiten për shqyrtim në Këshillin e Ministrave gjatë vitit 2020”, të ndryshuar. 
Projektvendimi është në përputhje me nenin 100, pika 1 e Kushtetutës, ku përcaktohet se Këshilli i Ministrave përcakton drejtimet kryesore të politikës së përgjithshme shtetërore; vendimin e Këshillit të Ministrave nr. 502, datë 13.09.2017 “Për përcaktimin e fushës së përgjegjësisë shtetërore të Ministrisë së Brendshme”, ku përcaktohet se, Ministria e Brendshme në përputhje me Kushtetutën dhe legjislacionin në fuqi është institucioni përgjegjës për rendin dhe sigurinë publike. 

III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME 
Strategjia Ndërsektoriale e Menaxhimit të Integruar të Kufirit 2021-2027, parashikon objektiva strategjikë, objektiva specifikë si dhe masat përkatëse që duhet të realizohen për përmbushjen e këtyre objektivave sipas afateve të përcaktuara.
Ky dokument ka si qëllim jetësimin dhe realizimin në kohë dhe më cilësi të 3 objektivave strategjikë, duke synuar të përcaktojë drejtimet e duhura për të përmirësuar më tej standardet e sigurisë kufitare. Në këtë kuadër, ky dokument strategjik do të fokusohet në përmirësimin e mëtejshëm të kuadrit ligjor dhe rregullator me synim përafrimin me acquis communitaire, forcimit të kapaciteteve të analizës së riskut, krijimit të kapaciteteve të reja dhe përmirësimit të mëtejshëm të kapaciteteve teknologjike të kontrollit dhe mbikëqyrjes së kufirit, forcimit të mëtejshëm të burimeve njerëzore dhe kapaciteteve operacionale e profesionale të autoriteteve kompetente dhe agjencive që operojnë në kufi me qëllim parandalimin dhe goditjen e krimit ndërkufitar, forcimin e mëtejshëm të bashkëpunimit ndërkufitar (me vendet fqinje, vendet e rajonit, vendet anëtare të Bashkimit Evropian dhe agjencitë e tij si dhe me organizatat ndërkombëtare), konsolidimit dhe riorganizimit të strukturave të integruara në kufi, forcimit të kapaciteteve dhe koordinimit ndërinstitucional për kërkimin dhe shpëtimin e shtetasve në situata të rrezikshme në det, vendosjes së një mekanizmi të kontrollit të cilësisë dhe respektimit rigoroz të të drejtëve të njeriut.
Strategjia synon arritjen e rezultateve nëpërmjet përpjekjeve në fushën e sigurisë në komunitet, duke marrë parasysh mësimet e nxjerra nga dokumentet e mëparshme strategjike në këtë fushë, si dhe rekomandimeve në procesin e integrimit evropian.

IV. VLERËSIMI I LIGJSHMËRISË, KUSHTETUTESHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Projektvendimi i paraqitur është në harmoni me rendin juridik të brendshëm. Ai është në përputhje me Kushtetutën e Republikës së Shqipërisë dhe veçanërisht nenin 100 të saj, sipas të cilit “Këshilli i Ministrave merr vendime për përcaktimin e drejtimeve kryesore të politikës shtetërore”, vendimin nr. 502, datë 13.09.2017 të Këshillit të Ministrave, “Për përcaktimin e fushës së përgjegjësisë shtetërore të Ministrisë së Brendshme”. 
V. VLERËSIMI I SHKALLËS SË PËRAFRIMIT ME ACQUIS COMMUNAUITAIRE (PËR PROJEKTAKTET NORMATIVE)

Ky projektvendim nuk përafron në vetvete një akt të legjislacionit të Bashkimit Europian, por do të shërbejë si instrument për adresimin e rekomandimeve të Bashkimit Evropian për përafrimin me acquis communautaire për fushën e menaxhimit të integruar të kufirit. 
VI. PËRMBLEDHJE SHPJEGUESE E PËRMBAJTJES SË PROJEKT-AKTIT 
Projekakti përmban kontekstin strategjik i cili përshkruan qëllimin e hartimit të  këtij dokumenti, 3 politikat (drejtime kryesore strategjike), kuadrin ligjor, arritjet dhe mësimet, qëllimin e politikave dhe objektiva specifikë të strategjisë, institucionet përgjegjëse që ngarkohen me zbatimin e saj, mënyrën e raportimit dhe monitorimit të strategjisë. 

Ky dokument mbështetet në 3 objektiva strategjikë si më poshtë:
1. Mbrojtja e sigurisë së brendshme dhe menaxhimi i flukseve migratore, me qëllim parandalimin e migracionit të parregullt, si dhe parandalimin dhe goditjen e krimit ndërkufitar;
2. Lehtësimi i qarkullimit legal të shtetasve dhe mallrave;

3. Respektimi i plotë i të drejtave themelore, përfshirë trajtimin e çdo individi me respekt të plotë për dinjitetin dhe mundësimin e qasjes në mbrojtjen ndërkombëtare atyre që kanë nevojë.
Qëllimet kryesore këtij dokumenti janë zhvillimi i një sistemi të integruar të administrimit të kufijve në përputhje me sistemin evropian të mbikëqyrjes kufitare, si dhe rrritja e sigurisë kufitare duke përmirësuar bashkëpunimin në të gjitha nivelet dhe forcimin e kapaciteteve administrative, infrastrukturore dhe teknike.
Strategjia orientohet në 3 drejtime kryesore, të cilat ndahen në disa objektiva specifikë, si dhe masa e aktivitete të përcaktuara në përmbushje të tyre. Hartimi i këtyre objektivave, masave dhe aktiviteteve që duhet të kryhen, është bërë në bashkëpunim të ngushtë dhe gjithëpërfshirës me institucionet që kanë kontribuar në hartimin e këtij dokumenti. 

Objektivi strategjik 1, konsiston në 6 objektiva specifikë si:
Objektivi specifik 1.1: Rritja e nivelit të përputhshmërisë me standardet evropiane dhe të Shengenit, në aspektin legjislativ, administrativ dhe institucional në fushën e menaxhimit të integruar të kufijve, veçanërisht në fushën e kontrollit dhe mbikqyrjes së kufirit dhe forcimi i bashkëpunimit ndëragjeci dhe bashkëpunimit ndërkombëtar.

Objektivi specifik 1.2: Përmirësimi i Sistemit për mbikqyrjen e hapësirës detare, kontrollit kufitar dhe kërkim shpëtimit në det.

Objektivi specifik 1.3: Reduktimi i vulnerabilitetit (ndjeshmërisë) në kufi duke reaguar në mënyrë më efektive me vendosjen e burimeve të disponueshme, bazuar në analizën e rrezikut të kryer dhe kërcënimit që mund të ndikojë në sigurinë kufitare, në përputhje me modelin e CIRAM të BE-së.

Objektivi specifik 1.4: Bashkëpunim i zgjeruar ndërinstitucional në menaxhimin e integruar të kufijve për të përmirësuar trafikun ndërkufitar, përmirësimin e sigurisë kufitare, luftën ndaj krimit ndërkufitar, mbrojtjen e jetës, shëndetit dhe pronën e njerëzve, shëndetin e kafshëve, bimësinë dhe ekosistemet përgjatë kufirit shtetëror .

Objektivi specifik 1.5: Forcimi i bashkëpunimit ndërkombëtar, veçanërisht me vendet fqinje, institucionet e BE-së dhe Agjencinë Europian të Rojes Kufitare dhe Bregdetare (FRONTEX) për çështjet e kufijve, parandalimin e migracionit të paligjshëm, krimin ndërkufitar dhe ripranimin e personave me qëndrim të parregullt.

Objektivi specifik 1.6: Përmirësimi i sistemit të ripranimit (kthimit dhe pranimit) të shtetasve të huaj dhe vendas në përputhje me marrëveshjet e lidhura dhe në bashkëpunim me misionet diplomatike dhe konsullore.
Objektivi strategjik 2, konsiton në 5 objektiva specifikë si:
Objektivi specifik 2.1: Përmirësimi i infrastrukturës në Pikat e Kalimit Kufitar me qëllim krijimin e kushteve që sigurojnë kalim të lehtësuar dhe të sigurt në shtetasve dhe mallrave.
Objektivi specifik 2.2: Negocimi dhe nënshkrimi i marrëveshjeve për ngritjen e Pikave të Përbashkëta të Kalimit Kufitar dhe Doganor.

Objektivi specifik 2.3: Alokimi i burimeve të nevojshme njerëzore në Pikat e Kalimit të Kufitar në përputhje me fluksin e qarkullimit ndërkufitar.

Objektivi specifik 2.4: Forcimi i kapaciteteve logjistike për zbulimin e dokumenteve të falsifikuara të udhëtimit.

Objektivi specifik 2.5: Forcimi i kapaciteteve profesionale të rojeve kufitare që shërbejnë në Pikat e Kalimit Kufitare për identifikimin e dokumenteve te udhëtimit.

Objektivi strategjik 3, konsiston në 4 objektiva specifikë si:
Objektivi specifik 3.1: Përmirësimi i nivelit të respektimit, mbrojtjes dhe promovimit të të drejtave themelore, sjelljes profesionale të oficerëve të kontrollit kufitar, si dhe aftësive të tyre profesionale për përdorim më efikas të pajisjeve teknike, trajnimit dhe zhvillimit profesional.

Objektivi specifik 3.2: Kontrolli i cilësisë në zbatimin e ligjit për menaxhimin e kufijve dhe sjellja e policëve dhe doganierëve të përfshirë në kontrollin kufitar dhe doganor të kryhet në përputhje aktet ligjore dhe nënligjore dhe me standardet e BE-së.

Objektivi specifik 3.3: Ngritja e kuadrit rregullator për operacionet e kërkimim shpëtimit në det.

Objektivi specifik 3.4: Sigurimi i qasjes në mbrojtjen ndërkombëtare atyre që kanë nevojë.

Me qëllim realimin e objektivave strategjikë dhe specifikë të kësaj Strategjie, Agjencitë e Zbatimit të Ligjit, që ngarkohen me detyrime do të ndërhyjnë në fushat e mëposhtme:
1. Kuadri Ligjor Rregullator;

2. Kuadri institucional;

3. Procedurat;

4. Burimet njerëzore dhe trajnimi;
5. Komunikimi dhe shkëmbimi i informacionit dhe IT;
6. Infrastruktura dhe Pajisjet.
Në fushën e kuadrit ligjor rregullator do të synohet:
· Përafrimi i mëtejshëm i legjislacionit kombëtar me legjislacionin komunitar;

· Zbatimin e kuadrit ligjor dhe rregullator të përafruar me “acquis” të BE-së;
· Përafrimi i mëtejshëm i legjislacionit dhe procedurave doganore shqiptare me “acquis” të BE në fushën doganore;
· Aktet ligjore të amenduara të ndihmojnë në lehtësimin e bashkëpunimit me agjencitë homologe të vendeve fqinje dhe me gjerë;
· Nënshkrimi i marrëveshjeve me vendet fqinje për lehtësimin të importit, eksportit dhe tranziteve për produktet veterinare, fitosanitare dhe ushqimore duke synuar në shkëmbimin në kohë reale të informacionit për një kontroll me efikas të tyre;
· Përfundimi i procesit të njohjes se certifikatave te importit per produktet me origjine shtazore.
Në fushën e kuadrit institucional do të synohet:
· Rishikimi i organizimit strukturor i agjencive të zbatimit të ligjit me qëllim përshtatjen me praktikat më të mira të vendeve anëtare të Bashkimit Europian; 

· Forcimi i kapaciteteve administrative në funksion të zbatimit në praktike të legjislacionit;
· Realizimi i zhvillimit të kuadrit institucional në përputhje me praktikat e mira të vendeve anëtare të BE;

· Rishikimi i marrëveshjeve me strukturat bashkëpunuese, Inspektorët e peshkimit do të bashkëpunojnë me Policinë e Shtetit, organet tatimore dhe doganore, policinë Bashkiake, Rojën Bregdetare, kapiteneritë e porteve, QNOD-në, Autoritetin Kombëtar të Ushqimit, si dhe çdo autoritet tjetër përgjegjës, të përcaktuar me vendim të Këshillit të Ministrave.

Në fushën e Procedurave do të synohet:
· Rishikimi i procedurave standarte të punës të gjithë agjensive që veprojnë në kufi me qëllim përmirësimin e shërbimit dhe përafrimin e tyre me standartet e BE;
· Kryerja e inspektimeve të organizuara në bazë të analizës së riskut i anijeve të peshkimit të cilat kryejnë aktivitet peshkimi brenda ujërave territoriale të Republikës së Shqipërisë;

· Bashkëpunim me gjithë strukturat të cilat operojnë në Pikat e Kalimit Kufitar (Policia e Kufirit dhe Migracionit, Drejtoria e Doganave, Antikontrabanda, Autoriteti Kombëtar i Ushqimit etj.), mbi kontrollin e kalimit të paligjshëm të produkteve peshkore dhe specieve të ndaluara.

Në fushën e burimeve njerëzore dhe trajnimit do të synohet:
· Forcimi i mëtejshëm i kapaciteteve njerëzore të Policisë Kufitare dhe Migracionit;

· Rishikimi i sistemit të menaxhimit të burimeve njerëzore që merren me çështjet e migracionit, azilit dhe lëshimit të vizave, përfshi zhvillimin dhe zbatimin e programeve për trajnime specifike;

· Vijimi i trajnimit bazë i Policisë Kufitare në përputhje me standartet e FRONTEX;

· Zhvillimi i trajnimeve të specializuara dhe avancuara për shërbimet për kufirin dhe migracionin;
· Përmirësimi i sistemit të zhvillimit të karrierës profesionale të personelit doganor (rishikime vjetore, rotacione, skema shpërblyese, etj.), me qëllim arritjen e standarteve të vendeve anëtare të BE;

· Përcaktimi i kritereve të rekrutimit dhe trajnimit sipas standarteve të BE, me qellim forcimin e bashkëpunimit ndërkombëtar;
· Hartimi i modulit të trajnimeve për inspektorët e Pikave të Inspektimit Kufitar me qëllim rritjen e performancës në punë;
· Forcimi i kapaciteteve njerëzore të Sektorit të Inspektimit dhe Kontrollit të Peshkimit.

· Trajnimi i Inspektorëve të Peshkimit në bashkëpunim me struktura ndërkombëtare të ndryshëm si EFCA, GFCM, FAO etj., si dhe përmirësimi i praktikave inspektuese konform me ato evropiane.

Në fushën e komunikimit, shkëmbimi të informacionit dhe IT do të synohet:
· Përmirësimi i evidentimit dhe regjistrimit të migranteve dhe azilkërkuesve, me qellim integrimin e informacionit respektiv dhe lehtësimin e shkëmbimit të informacionit ndëragjenci dhe ndërkombëtar;
· Aplikimi i sistemeve të reja të shkëmbimit të informacionit për të dhënat e pasagjerëve;

· Mundësimi i askesit të ndërsjelltë në bankat e të dhënave të agjencive të zbatimit të ligjit që operojnë në kufi;
· Përmirësimi i nivelit ekzistues të informatizimit të procedurave doganore dhe zbatimi në praktike i sistemeve informatike në linjë me ato që përdoren nga doganat e vendeve të BE;

· Kompletimi e shërbimit me pajisje dhe sisteme elektronike që lehtësojnë shkëmbimin e informacionit me agjencitë homologe të vendeve të tjera;
· Shkëmbimi i informacionit me institucionet homologe për sigurinë ushqimore, shërbimin veterinary dhe shërbimin fitosanitar;
· Unifikimi i procedurave të hedhjes dhe menaxhimit të dhënave me vendet homologe;
· Përmirësimi i regjistrit të anijeve të peshkimit, lloji i gjuetisë dhe shkëmbimi i informacionit me organet të tjera ligj zbatuese mbi penalitet e pikëve të licencave dhe masave administrative ndaj subjekteve.

Në fushën e Infrastrukturës dhe pajisjeve do të synohet:
· Përmirësimi i infrastrukturës në Pikat e Kalimit Kufitar dhe Degët Doganore me qëllim përmirësimin e kushteve të punës dhe shërbimit ndaj qytetarëve në përputhje me standartet më të mira të vendeve anëtare të BE-së;

· Përmirësimi i infrastrukturës për pritjen, akomodimin dhe intervistimin e migranteve dhe azilkërkuesve, në bashkëpunim me agjencitë e përfshira në këtë proces, me qëllim trajtimin e dyre sipas standarteve dhe praktikave më të mira;

· Përmirësimi i  funksionimit sipas standarteve Schengen të Sistemit E-viza, në mënyrë të veçantë pajisjet ku administrohet baza e të dhënave, sistemet e sigurisë fizike dhe informatike për mbrojtjen e sistemit dhe të të dhënave personale;
· Forcimi i kapaciteteve teknike të flotës lundruese në kufirin blu;
· Forcimi i kapaciteteve teknike dhe logjistike për mbikqyrjen e kufirit tokësor;
· Forcimi i kapaciteteve logjistike për verifikimet kufitare;
· Pajisja me mjete të kontrollit jo-ndërhyrëse;

· Përmirësimi i infrastrukturës dhe kompletimin me pajisje inspektimi, pajisje për marrjen, ruajtjen dhe transportimin e mostrave në bashkëpunim me vendet fqinje, me qëllim përdorimin e përbashkët të tyre, sidomos në PKK të përbashkëta;
· Përmirësimi dhe krijimi i kushteve infrastrukturore karantinore për produktet veterinare, fitosanitare dhe ushqimore;
· Përmirësimi i infrastrukturës dhe logjistikës me mjete lundruese, të cilat do të rrisin kapacitetet inspektuese dhe parandalimin e gjuetisë së paligjshme;

· Ngritja e sistemit të vëzhgimit të anijeve të peshkimit Blue-Box, e cila do të bëjë të mundur lokalizimin dhe verifikimin e tyre në kohë reale. 
VII. INSTITUCIONET DHE ORGANET QË NGARKOHEN PËR ZBATIMIN E KËTIJ AKTI
Strategjia Ndërsektoriale e Menaxhimit të Integruar të Kufirit 2021-2027 do të zbatohet nga ministritë e linjës, institucionet e pavarura, si dhe institucionet shtetërore në nivel qendror dhe vendor. 
Për zbatimin e këtij vendimi ngarkohen Ministria e Brendshme; Ministria e Financave dhe Ekonomisë; Ministria e Bujqësisë dhe Zhvillimit Rural; Ministria e Shëndetësisë dhe Mbrojtjes Sociale; Ministria e Mbrojtjes; Ministria për Evropën dhe Punët e Jashtme; Ministria e Drejtësisë; Ministria e Infrastrukturës dhe Energjisë; Ministria e Turizmit dhe Mjedisit; Ministria e Arsimit, Sportit dhe Rinisë; Ministria e Kulturës; Komisioneri për të Drejtën e Informimit dhe Mbrojtjen e të Dhënave Personale; Drejtorisë së Përgjithshme të Policisë së Shtetit; Drejtoria e Përgjithshme e Doganave; Autoriteti Kombëtar i Ushqimit; Forca Detare/Roja Bregdetare; Drejtoria e Përgjithshme Detare; Qendra Ndërinstitucionale Operacionale Detare; Operatori i Shërbimeve të Kujdesit Shëndetsor; Drejtoria e Emergjencave Civile.
VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT 
Nisma për hartimin e këtij projektakti është ndërmarrë nga Ministria e Brendshme si institucion përgjegjës për fushën e sigurisë kufitare, bazuar kjo dhe në fushën e saj të përgjegjësisë të rregulluar me vendimin nr. 502, datë 13.09.2017, të Këshillit të Ministrave “Për përcaktimin e fushës së përgjegjësisë shtetërore të Ministrisë së Brendshme”, si dhe në Urdhrin nr. 74, datë 1.6.2020, “Për ngritjen e ndërinstitucional të punës për hartimin e Strategjisë Ndërsektoriale të Menaxhimit të Integruar të Kufirit dhe të Planit të Veprimit 2021-2027”.
Ministritë e linjës, institucione të tjera si Drejtoria e Përgjithshme e Policisë së Shtetit, Drejtoria e Përgjithshme e Doganave Autoriteti Kombëtar i Ushqimit Forca Detare / Roja Bregdetare, Drejtoria e Përgjithshme Detare, Qendra Ndërinstitucionale Operacionale Detare, Komisioneri për të Drejtën e Informimit dhe Mbrojtjen e të Dhënave Personale etj., kanë dhënë kontributin e tyre gjatë fazës së hartimit të kësaj strategjie. 
Projektvendimi dhe relacioni shoqërues do të përcillen me shkresë zyrtare për mendim pranë:
Drejtorisë së Përgjithshme të Policisë së Shtetit;
Drejtoria e Përgjithshme e Doganave; 

Autoriteti Kombëtar i Ushqimit;

Forca Detare / Roja Bregdetare; 

Drejtoria e Përgjithshme Detare;

Qendra Ndërinstitucionale Operacionale Detare;

Operatori i Shërbimeve të Kujdesit Shëndetsor;

Drejtoria e Emergjencave Civile

Komisioneri për të Drejtën e Informimit dhe Mbrojtjen e të Dhënave Personale
Ndërsa nëpërmjet sistemit e-akte pranë:
Ministrisë së Financave dhe Ekonomisë;

Ministrisë së Bujqësisë dhe Zhvillimit Rural;

Ministrisë së Shëndetësisë dhe Mbrojtjes Sociale;

Ministrisë së Mbrojtjes; 

Ministrisë për Evropën dhe Punët e Jashtme;

Ministrisë së Drejtësisë;

Ministrisë së Infrastrukturës dhe Energjisë;

Ministrisë së Turizmit dhe Mjedisit;

Ministrisë së Arsimit, Sportit dhe Rinisë; 

Ministrisë së Kulturës.
IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE 
Efektet financiare përllogariten nga çdo institucion bazuar në implementimin e aktiviteteve të masave përkatëse që janë të parashikuara në Planin e Veprimit të kësaj Strategjie. Efektet financiare përballohen nga buxhetet respektive vjetore të institucioneve të ngarkuara me zbatimin e Strategjisë dhe Planit te Veprimit, në mënyrë të detajuar.

